Ioan, y disgybl annwyl (9)
Iesu'n clirio'r Deml

13 Roedd yn amser Gŵyl y Pasg (un o wyliau’r Iddewon), a dyma Iesu’n mynd i Jerwsalem. 14 Yng nghwrt y deml gwelodd bobl yn gwerthu ychen, defaid a colomennod, ac eraill yn eistedd wrth fyrddau yn cyfnewid arian. 15 Felly gwnaeth chwip o reffynnau, a’u gyrru nhw i gyd allan o'r deml gyda’r defaid a'r ychen. Chwalodd holl arian y rhai oedd yn cyfnewid arian, a throi eu byrddau drosodd. 16 Yna meddai wrth y rhai oedd yn gwerthu colomennod "Ewch â'r rhain allan oddi yma! Stopiwch droi tŷ fy Nhad i yn farchnad!" 
17 Yna cofiodd ei ddisgyblion fod yr ysgrifau sanctaidd yn dweud: "Bydd fy sêl dros dy dŷ di yn fy meddiannu i."
18 Ond dyma'r arweinwyr Iddewig yn ei herio, "Pa arwydd gwyrthiol wnei di i brofi i ni fod gen ti hawl i wneud hyn i gyd?" 
19 Atebodd Iesu nhw, "Dinistriwch y deml hon, a gwna i ei hadeiladu hi eto o fewn tri diwrnod." 
20 Atebodd yr arweinwyr Iddewig, "Mae’r deml wedi bod yn cael ei hadeiladu ers pedwar deg chwech mlynedd! Wyt ti'n mynd i'w hadeiladu mewn tri diwrnod?" 21 (Ond y deml oedd Iesu'n sôn amdani oedd ei gorff. 22 Ar ôl i Iesu ddod yn ôl yn fyw, cofiodd ei ddisgyblion ei fod wedi dweud hyn, a dyma nhw'n credu'r ysgrifau sanctaidd a beth ddwedodd Iesu.)  (Ioan 2:13-22)
Sut wyt ti’n meddwl oedd Ioan yn teimlo pan wnaeth Iesu chwip o reffynnau? Wyt ti’n meddwl fod ganddo gywilydd? Neu tybed wnaeth o ddweud, ‘ O na! Be sy’n mynd i ddigwydd rŵan?!’  Mae’n rhaid fod pawb yn edrych ar Iesu, roedd o’n amhosib peidio â sylwi ei fod o yno! Roedd o’n troi eu byrddau drosodd.  Ceisiwch ddychmygu’r sefyllfa – y sŵn, pethau’n chwalu, y gweiddi, y rhedeg wrth i Iesu eu gyrru allan o’r deml. Dw i ddim yn gallu dychmygu eu bod nhw wedi cerdded allan yn dawel wrth weld dyn â chwip yn dod amdanyn nhw!
Mae’r hanes yma yn y pedair efengyl, Mathew, Marc, Luc a Ioan. Ond yn efengyl Ioan cawn ni’n hanes hiraf a mwyaf manwl. Dyma beth oedd Ioan wedi ei weld; dyma oedd wedi aros yn ei gof. Nid yn unig beth wnaeth Iesu, ond beth ddwedodd o hefyd. Roedd geiriau Iesu wedi aros yn y cof,’ Ar ôl i Iesu ddod yn ôl yn fyw... a dyma nhw'n credu'r ysgrifau sanctaidd a beth ddwedodd Iesu.’
Roedd  pwrpas i bopeth wnaeth Iesu. Roedd y  cyfan yn rhan o gynllun Duw, ac yn cyflawni proffwydoliaethau’r Hen Destament. Iddew oedd Ioan, wedi ei fagu i fynd i’r synagog, ac mae’n siŵr ei fod yn adnabod yr ysgrifau sanctaidd Iddewig yn dda.  Daeth geiriau Salm 69:9 i’w gof wrth iddo weld sut roedd Iesu’n bihafio yng nghwrt y deml, ‘Mae fy sêl dros dy dŷ di wedi fy meddiannu i.’  
Mae’n amhosib gorbwysleisio’r pwysigrwydd o wybod yr ysgrythurau. Dylai Cristnogion wneud eu gorau i ddod i wybod beth sydd yn y Beibl! Dyma eiriau Paul at Timotheus,
Roeddet ti’n gyfarwydd â’r ysgrifau sanctaidd ers yn blentyn. Trwyddyn nhw y dest ti i ddeall sut i gael dy achub, drwy gredu yn y Meseia Iesu. 16 Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn. 17 Felly mae gan bobl Dduw bopeth sydd ei angen iddyn nhw wneud pob math o bethau da.  (2 Timotheus 3:15-17)
Mae darllen a deall Gair Duw yn oll bwysig. Ar ôl dod i adnabod Iesu fel person byw a real mae geiriau’r Beibl yn dod yn fyw. Cyn dod yn Gristion mae’r Beibl yn lyfr sych a diflas, ond ar ôl dod i gredu fod Iesu Grist yn fyw, mae’r Beibl hefyd yn dod yn fyw. Mae’r hanesion a glywson ni’n blant bach yn dod yn ôl i’r cof, ond gydag ystyron dyfnach. Meddylia mor werthfawr oedd yr ysgrythurau i Ioan a’r disgyblion eraill ar ôl y croeshoelio, ‘a dyma nhw'n credu'r ysgrifau sanctaidd a beth ddwedodd Iesu.’  Roedd y cyfan oll wedi dod yn fyw iddyn nhw. Mae’r HD yn ogystal â’r TN yn bwysig ac yn werthfawr i Gristnogion. 

